
Shrimat KramastavaH

శ్రీమత్క్రమస్తవః

రత్నామృతామ్బునిధిమధ్యలసత్ప్రవాల-
ద్వీపస్ఫురత్పరమనన్దనకాననాన్తః  ।

శ్రీవృక్షమూలతలపశ్చిమవక్త్రరత్న  -
గేహాన్తరాద్భుతమహామణిపీఠికాయామ్ ॥ ౧॥

బిన్దుత్రికోణబహిరష్టకకోణబాహ్యా   -
ద్దిక్కోణదిక్పరచతుర్దశకోణయుక్తమ్   ।

వృత్తాష్టషోడశదలానతవృత్తలోక -
భూపూశ్చతుర్ముఖమహం ప్రణమామి  చక్రమ్  ॥ ౨॥

పాశాఙ్కుశామృతకపాలసుశూలహస్తం
హస్త్యాననం వివిధభూషణనీలదేహమ్ ।

నిత్యోత్సవం సకలవిఘ్నవినాశహేతుం
శ్రీమద్గణేశ్వరమహం   ప్రణమామి  నిత్యమ్ ॥ ౩॥

పీయూషభాణ్డమసిదణ్డకపాలఖణ్డ   -

చణ్డాతిచణ్డభుజదణ్డమతిప్రచణ్డమ్      ।
శ్రీకుణ్డలద్వయవిమణ్డితగణ్డమీడే   

నీలం వటుం వటుకనాథమహీన్ద్రహారమ్  ॥ ౪॥
చఞ్చత్కపాలసుకృపాణసశూలదణ్డ -

ముద్యద్డమడ్డమరుమణ్డితపాణిదణ్డమ్     ।
నీలాఞ్జనప్రచయపుఞ్జమివ    ప్రసన్నం

శ్రీక్షేత్రపాలకమముం   శరణం శ్రయామి  ॥ ౫॥
చక్రాతిచక్రపరిదారితదైత్యచక్ర    -
చక్రాక్షికమ్బుపరిచుమ్బికరాం  కుమారీమ్ ।

దుర్గాం  నిసర్గమునివన్దితదుర్గదుర్గ    -
సింహాసనోపరిగతాం సతతం శ్రయామి  ॥ ౬॥

శ్రీమత్క్రమస్తవః

పద్మద్వయాభయవరోద్యతపాణిపద్మాం
పద్మాసనేన సమలఙ్కృతపాదపద్మామ్ ।

పద్మాం సుపద్మవదనాం ఖలు పద్మనాభ-
హృత్పద్మమధ్యవసతిం సతతం ప్రపద్యే  ॥ ౭॥

ఉద్యత్సుధానిధిసహస్రమరీచిగౌరీం
వాగీశ్వరీం సకలవాఙ్మయసాగరాణామ్ ।

కణ్ఠే సదా లుఠతు మే స్ఫటికాక్షమాలా
శ్రీర్జ్ఞానపుస్తకవరాభయశస్తహస్తా   ॥ ౮॥

బన్ధూకపుష్పవపుషం  మదఘూర్ణమానం
పుష్పేషుచాపకుసుమేషుకరం వరాక్ష్యా ।

యద్బన్ధనాత్  కనకకాన్తిసామానకాన్త్యా
స్వాలిఙ్గితం  రతిపతిం సతతం స్మరామి ॥ ౯॥

ప్రీత్యావశం  భువి వసన్తమహం భవన్తం
నృత్యన్తమద్భుతమహోత్సవదం  వసన్తమ్ ।

వన్దే సునన్దనవనే  శరబిన్దుకాన్తం
సన్తానసన్తతిలతాసు వికాశయన్తమ్ ॥ ౧౦॥

భక్త్యాశ్రితాభయవరోద్యతపాణిపద్మౌ
దేవౌ సమానరచితాసనసన్నివిష్టౌ ।

ద్వారే పురే పరమదైవతదేవతాయాః
శ్రీశఙ్ఖపద్మకనిధీ   నిదధామిమూర్ధ్ని  ॥ ౧౧॥

చిన్తామణిప్రణయదక్షిణపాణ్యభీతి -
దానోల్లసత్కమలకోమలవామపాణీః  ।

రక్తద్యుతీః శశిధరాః ప్రకటాణిమాద్యా -
స్త్రైలోక్యమోహనగతాః  పరిపూజయామి ॥ ౧౨॥

రక్తోత్పలామృతకపాలధరాః కరాభ్యాం
వంశీతమాలదలకోమలనీలదేహాః ।

బ్రాహ్మ్యాదికా  రుధిరభూషణరక్తవస్త్రా
మాతర్ద్వితీయచతురస్రగతా   భజామి ॥ ౧౩॥

పాశాఙ్కుశాక్తితయథాయథబద్ధబద్ధ  -
ముద్రావిముద్రితకరాం   తరుణారుణాభామ్ ।

శ్రీమత్తృతీయచతురస్రగసర్వపూర్వ  -
సఙ్క్షోభపూర్వదలదైవతమర్చయామి   ॥ ౧౪॥

శోణాః సపాశశ‍ృణిపాణియుగాభిరామాః
కామాద్యకర్షణముఖాః  సుభగాశ్చ నిత్యాః ।

గుప్తాః కలానిధికలాః ఖలు సర్వవాఞ్ఛా-
సమ్పూర్ణషోడశదలే  పరిపూజయామి ॥ ౧౫॥

శ్రీదేవ్యచిన్త్యమహిమా  అభిదీప్యమానా
రక్తాః సుగుప్తతరనామధరా దయార్దాః  ।

శక్తీరనఙ్గకుసుమాదికయాష్ట   సర్వ-
సఙ్క్షోభకేఽష్టదలకే   పరిపూజయామి ॥ ౧౬॥

శోణాః సబాణధనుషః ఖలు సర్వపూర్వ-
సఙ్క్షోభణాదికచతుర్దశదేవతాస్తాః   ।

సత్సమ్ప్రదాయవిధినా పరిపూజయామి
సౌభాగ్యదాయకచతుర్దశకోణచక్రే  ॥ ౧౭॥

శుభ్రా వరాభయకరాః ఖలు సర్వపూర్వ-
సిద్ధిప్రదా   దశదిశోద్భుతశక్తిశక్తీః  ।

సర్వార్థసాధకబహిర్దశకోణచక్రే 
సమ్పూజయామి కులకౌలికయోగినీస్తాః ॥ ౧౮॥

కర్పూరపూరరుచిరాఙ్గధరాక్షమాలాః
శ్రీతత్త్వపూజకభృతోఽతినిగర్భదేవీ   ।

సర్వార్థరక్షణకరే  దశకోణచక్రే
సర్వజ్ఞికా  ప్రమథికా  దశ పూజయామి ॥ ౧౯॥

చాపేషుపుస్తకలసత్స్ఫటికాక్షమాలాం
బాలప్రవాలరుచిరాం  వశినీప్రధానామ్  ।

సర్వాదిరోగహరచక్రవరే  త్రికోణే
వాగ్దేవతాష్టకమహం   సరహస్యమీడే ॥ ౨౦॥

రక్తా వరాభయకరాః శిరసా దధానాః
పాశాఙ్కుశేషుధనురాయుధభూషణాని ।

శ్రీమత్త్రికోణబహిరాత్మకదేవతాస్తా 
రక్షన్తు సన్తతమనన్తగుణాశ్చతస్రః   ॥ ౨౧॥

శ్రీమత్త్రికోణబహిరాత్మకదేవతాస్తా 
దేవీః షడఙ్గయువతీః  పరిపూజయామి ।

కున్దేన్దుకజ్జలకడారపిశఙ్గహవ్య    -
వాహశ్రియోఽభయవరోద్యతపాణిపద్మాః  ॥ ౨౨॥

శ్రీమత్త్రికోణపరమాద్భుతసర్వపూర్వ  -
సిద్ధిప్రదేతి   పరమామృతహవ్యదేవ్యః ।

కామేశ్వరీ మమ దదాతు సమస్తకామాన్
వజ్రేశ్వరీ  భగవతీ భగమాలినీ చ ॥ ౨౩॥

శ్రీమత్త్రికోణపురవిస్ఫురితాం   త్రినేత్రాం 
బాలాతపారుణతనుం తరుణేన్దుమౌలిమ్  ।

పీయూషభాజనధరాఙ్కుశపాశహస్తాం
కామేశ్వరీం భగవతీం పరిపూజయామి ॥ ౨౪॥

పాశాఙ్కుశామృతకపాలకమాతులఙ్గ -
చాపేషుసఙ్గతకరామరుణాం  త్రినేత్రామ్   ।

శ్రీమత్త్రికోణపరదైవతదక్షిణస్థాం   
వజ్రేశ్వరీం  భగవతీం పరిపూజయామి ॥ ౨౫॥

చన్ద్రాననాం  త్రినయనాం  తరుణేన్దుమస్తాం
పాశాఙ్కుశాక్షగుణపుస్తకశస్తహస్తామ్  ।

శ్రీమత్త్రికోణపరదైవతవామభాగే  
శుభ్రాం  భజే భగవతీం భగమాలినీఞ్చ ॥ ౨౬॥

చక్రాతిగుహ్యపరమాద్భుతసర్వపూర్వా -
నన్దాత్మకేఽతిపరమే  నవమేషు పూర్వే ।

భక్త్యా పరాపరతరాతిరహస్యదేవీం
సేవే పరాపరమయీం పరమేశ్వరీం తామ్ ॥ ౨౭॥

ప్రత్యగ్రజాగ్రదరుణామ్బుజవక్త్రబిమ్బ    -
చుమ్బాలికాలకుటిలాలకపల్లవాం  తామ్ ।

ఆనన్దసాద్రకరుణామయసుప్రసన్నా   (న్న-)
లీలాని(తి)లోలనలినోత్పలలోచనాలిమ్ ॥ ౨౮॥

4 sanskritdocuments.org



శ్రీమత్క్రమస్తవః

సిన్దూరసున్దరశరీరవిరాజమాన  -
రాజీవదాడిమజవానవబన్ధుజీవామ్  ।

శ్రీమన్మహాముకుటకోటిమహార్ఘ్యరత్న  -
సబ్రహ్మచారిపరమామృతచన్ద్రరేఖామ్   ॥ ౨౯॥

సుభ్రూతయా  విజితరూపపినాకపాణే-

ర్బాణాసనర్ద్ధివినివేశితబాణలీలామ్  ।
తద్విశ్వకర్మపరిసూత్రితనాసికాగ్రాం 

పద్మాసనాం త్రినయనాం  తరుణేన్దుమస్తామ్  ॥ ౩౦॥
ఈషద్వికాశితమనోహరహాసదన్త-
వాసఃశ్రియా  జితనవోదితచన్ద్రరేఖామ్  ।

సౌన్దర్యదైవతమహామృగనాభిచిత్ర   -
పత్రాంశుమిన్దుకమనీయలలాటపట్టామ్    ॥ ౩౧॥

లావణ్యభాణ్డశుభగణ్డయుగాభిరామా  -

నౌపమ్యకాన్తిచికురాభివిరాజమానామ్ ।
శ్రీకుణ్డలద్వయవిమణ్డితగణ్డశోభా    -

పాణ్డిత్యఖణ్డితసుధానిధిమణ్డలాభామ్    ॥ ౩౨॥
కర్పూరపూరపరిపూరితచారునాగ-
వల్లీరసార్ద్రఖపురాఢ్యనిభాధరౌష్ఠీమ్    ।

గ్రైవేయచుమ్బితమణిద్యుతిదీప్యమాన -
సచ్ఛాయయా ద్విగుణశోభితకమ్బుకణ్ఠీమ్  ॥ ౩౩॥

లాక్షారసస్నపితబాలమృణాలనాల-
లీలాలయామలరసాఞ్చితబాహువల్లీమ్  ।

రక్తోత్పలోజ్జ్వలదలామలకోమలాభి -
ర్బాలప్రవాలలలితాఙ్గులిపాణిలీలామ్   ॥ ౩౪॥

తద్విశ్వకర్మపరియత్నవినిర్మితశ్రీ -
రత్నాఙ్గురీయకనఖద్యుతిదీప్యమానామ్  ।

కేనాపి కారణవశేన గృహీతబద్ధ -
పాశాఙ్కుశేషుధనురాయుధభూషణాం తామ్ ॥ ౩౫॥

త్రైలోక్యదుర్లభమహామణినాయకశ్రీ   -

సంసక్తమౌక్తికఫలోజ్జ్వలహారలక్ష్మీమ్   ।
లావణ్యవారిపరిపూర్ణసువర్ణకుమ్భ  -
శోభాభిభావికుచమణ్డలపూర్ణకుమ్భామ్   ॥ ౩౬॥

లోకత్రయేఽప్యతిసుదుర్లభసామ్యసౌమ్య  -
శోభావిభాకరవలిత్రయశోభిమధ్యామ్  ।

లావణ్యనాభిగహనాభిగృహప్రవిష్ట  -
శ్రీమన్మహాద్యుతిమయీం  నవలోమరాజీమ్ ॥ ౩౭॥

చఞ్చన్మరీచినిచయాఞ్చితకాఞ్చనాఞ్చత్-

కాఞ్చీవికాశిరుచిరక్తవిచిత్రవస్త్రామ్   ।
శ్రీకామకాననసముద్భవరామరమ్భా -
స్తమ్భాభిభావిసుకుమారతరోరుయుగ్మామ్ ॥ ౩౮॥

వృత్తానుపూర్వవిధిదుర్ఘటసన్నివేశ -
జఙ్ఘాయుగాభిరమణాం  మణిగూఢగుల్ఫామ్ ।

వాచస్పతేరపి వచోరచనాభిశోభి-
సౌన్దర్యగోచరమనోహరపాదపద్మామ్  ॥ ౩౯॥

శ్రీబ్రహ్మవిష్ణుశివమౌలిలసద్విమాన   (అ-)

మాలోక్యమానకరుణారుణపాదపద్మామ్ ।
శ్రీసాధకాయ  కరుణామయసుప్రసన్న -
దృష్టాతిదిష్టవరదానమధఃప్రసన్నామ్    ॥ ౪౦॥

త్రైలోక్యమోహనమయీం  పరమేశ్వరీం తాం
త్రైలోక్యకారణమయీం  పరమేశ్వరీం తామ్ ।

త్రైలోక్యవిస్మయమయీం  పరమేశ్వరీం తాం
చక్రేశ్వరీం  శుభకరీం పరిపూజయామి ॥ ౪౧॥

త్రైలోక్యమోహనముఖాబ్జకచక్రమేతత్  
స్థానేఽణిమాదిప్రకటాదికసిద్ధిదేవీమ్    ।

శ్రీమద్గురుక్రమసమస్తసమన్త్రముద్రాః    
పుష్పైః  ప్రపూజ్య  పరమేశ్వరి తేఽర్చయామి ॥ ౪౨॥

పద్మాదిభూతమణిపఞ్చదశీర్నయావ
న్నిత్యా తిథిక్రమమయీం  ఖలు కేఽపి ధన్యాః ।

కామేశ్వరీప్రభృతిపఞ్చదశాదినిత్యా

మన్త్రైః  పరం పరమయీం పరిపూజయామి ॥ ౪౩॥
త్వం గీయసే ప్రథమతస్త్రిపురేతి   మాతః

పశ్చాద్వితీయనవమత్రిపురేశ్వరీతి  ।
తార్తీయకే త్రిపురసున్దరికేతి   తుర్యే

మాతః పరా త్రిపురవాసినికా  త్వమేవ ॥ ౪౪॥
త్వం పఞ్చమే భగవతీ త్రిపురా  పరాశ్రీః

షష్ఠే పరా త్రిపురమాలినికా  త్వమేవ ।
త్వం సప్తమే భగవతీ త్రిపురాదిసిద్ధా

త్వఞ్చాష్టమే  భగవతీ త్రిపురాత్మకేతి  ॥ ౪౫॥
పూర్ణే పరాపరమయే పరమేఽతిగుహ్యే

శ్రీమన్మహాత్రిపురసున్దరికా    త్వమేవ ।
శ్రీమన్మహాత్మకమహాద్భుతచక్రరాజే 

త్వం గీయసే సుకృతిభిః ఖలు కైశ్చ  దేవీ ॥ ౪౬॥
ఆదౌ దశాష్ట దశ షోడశ చాష్ట చాసి

పశ్చాచ్చతుర్దశ  దశాసి తతో దశాష్టౌ ।
పశ్చాచ్చతుష్టయమసి  త్రితయఞ్చ  షట్కం

సప్తోత్తరా  శతమయీ త్వమసి త్వమేకా ॥ ౪౭॥
కామేశ్వరీతి భగమాలినికేతి నిత్య-
క్లిన్నేతి  తైరుపరతాఽపి  హిరణ్డకేతి  ।

త్వం వహ్నివాసనిరతేతి మహాదిభూత-
విద్యేశ్వరీతి చ తథా శివదూతికేతి ॥ ౪౮॥

మాతః పరా త్వరితికా కులసున్దరీతి
నిత్యాతినిత్యపరనీలపతాకినీతి ।

త్వం సర్వలోకవిజయాఖిలమాలికేతి
జ్వాలామయీతి నిగదన్తి విచిత్రకేతి  ॥ ౪౯॥

మాతస్తవాక్షరమనక్షరరూపికాయం
సంసాధ్య శుద్ధమతయో  గణయన్తి నైవ  ।

శ్రీబ్రహ్మవిష్ణుశివతార్క్ష్యరవీన్ద్రచన్ద్ర      -
యక్షేన్ద్రదర్పకగణేశ్వరవహ్నిముఖ్యాన్  ॥ ౫౦॥

సమ్పూజ్య కేఽపి సకలైర్వరణోపచారై  -

ర్గ్రన్థిం   విభిద్య పరమేష్ఠినముద్వహన్తీమ్  ।
మారాత్మికాం మదనధామని దీపరూపాం

జిహ్వాగ్రతః  సుకృతినః పరిపాలయన్తి ॥ ౫౧॥
ఆధారవారిరుహమధ్యలసత్త్రికోణ -

వామాశిఖాగ్రజపరాం  పరమాఙ్కురాభామ్ ।
జ్ఞానక్రియేష్టమయి    శక్తివినాశనాశ-
శ్రీబ్రహ్మవిష్ణుగుణశక్తివరా    త్వమేకా ॥ ౫౨॥

సృష్టిస్థితిప్రలయకారణకర్తృభూతం  
వేదాన్తవేద్యమజమవ్యయమప్రమేయమ్  ।

అన్యోన్యభేదకలహాకులమానసాస్తే
జానన్తి కిం జడధియస్తవ రూపమమ్బ ॥ ౫౩॥

స్తోత్రం  త్వమేవ పరమేశ్వరి గీయసే చేత్
స్తోతా త్వమేవ పరమేశ్వరి గీయసే చేత్ ।

స్తుత్యం త్వమేవ పరమేశ్వరి గీయసే చేత్
కిం స్తూయసే ఖలు తదా పరమేశ్వరి త్వమ్ ॥ ౫౪॥

యః కాలకల్పతరుమేతదనన్యబుద్ధిః
శ్రీమత్క్రమస్తవనృపం  పఠతాహ నిత్యమ్ ।

ముక్తిః కరే వసతి సిద్ధిభిరష్టభిర్వా 
కిం తస్య మాతరణిమాదిభిరల్పికాభిః ॥ ౫౫॥

త్వాం పూజయేత్ క్రమకులాం  సకలార్థసిద్ధి  -
స్తోత్రం  పఠిష్యతి జనస్త్వయి జాతభక్తిః ।

తస్మాన్మయాఽపి తవ భక్తిరసేన దేవి
భక్తార్థసిద్ధికరరత్నమిదం   వ్యధాయి ॥ ౫౬॥

ఇతి శ్రీశఙ్కరభగవత్పాదాచార్యవిరచితః  శ్రీమత్క్రమస్తవః  సమ్పూర్ణః  ।

Shrimat KramastavaH

